
I. ZHVILLIMET KRYESORE NË BILANCIN E PAGESAVE

Të dhënat e Bilancit të Pagesave në tremujorin e parë të vitit 2021 kanë 
pasqyruar rikuperimin e përgjithshëm të aktivitetit ekonomik. Megjithatë, 
efektet e pandemisë COVID-19 dhe të masave shtrënguese respektive mbeten 
të pranishme në nënzëra të caktuar, veçanërisht në flukset e shërbimeve. 

Deficiti i llogarisë korrente shënoi 309.1 milionë euro1, duke u zgjeruar 
me rreth 29.8% në terma vjetorë. Rritja e deficitit korrent është ndikuar 
kryesisht nga zgjerimi i deficitit tregtar në mallra, si pasojë e rritjes së shpejtë 
të importeve. Ndikime suplementare kanë ardhur edhe nga llogaria e të 
ardhurave parësore. Deficiti korrent u vlerësua në nivelin 9.5% ndaj PBB-së, 
ose 1.7 pikë përqindjeje më i lartë se i njëjti tremujor i një viti më parë. 

Deficiti tregtar në mallra dhe shërbime u zgjerua me rreth 25.3% në terma 
vjetorë, përcaktuar nga zgjerimi i deficitit të mallrave me 15.2%. Faktor 
përcaktues ka qenë rritja e importit të mallrave me 19.2%. Rritja e eksportit të 
mallrave ka qenë gjithashtu e lartë (32.2%), duke dëshmuar për rikuperimin 
e kërkesës së huaj postpandemisë, por impakti importues ka qenë më i fortë 
si pasojë e peshës së lartë të këtyre të fundit. Ndryshe nga mallrat, flukset e 
shërbimeve kanë vazhduar të karakterizohen nga prirje rënëse krahasuar 
me një vit më parë. Megjithatë, ritmi rënës ka qenë më i ngadaltë krahasuar 
me tremujorët e mëparshëm. Eksporti u pakësua me 10.1%, ndërkohë që 
importi me 17.6%. 

Kontributi i eksportit të shërbimeve ka rezultuar më i fortë se i mallrave 
për totalin eksportues. Si rrjedhojë, eksporti i përgjithshëm u pakësua me 
0.1%. Nga ana tjetër, rritja e importit të mallrave ka shkaktuar edhe një 
rritje të importeve të përgjithshme me 7.8% (pavarësisht rënies së importit të 
shërbimeve).  

Llogaria e të ardhurave parësore shënoi një deficit prej 75.5 milionë eurosh, 
rreth 17.7 milionë euro më i lartë krahasuar me një vit më parë. Zgjerimi i 
deficitit është shkaktuar nga rritja e të ardhurave dalëse të investimeve. Nga 
ana tjetër, suficiti i llogarisë së të ardhurave dytësore u zgjerua me 21.6% 
në terma vjetorë. Rritja vjetore e remitancave hyrëse rezultoi 10.6%. 

Flukset hyrëse neto në llogarinë kapitale shënuan 98.0 milionë euro dhe 
rezultuan rreth 72.5 milionë euro më të larta kundrejt të njëjtit tremujor të një 
viti më parë. 

Në llogarinë financiare janë regjistruar detyrime neto në vlerën 252.1 
milionë euro, rreth 19.2 milionë euro më të ulta krahasuar me një vit më parë. 
Flukset hyrëse të investimeve direkte u pakësuan me rreth 1.5%. Ndërkohë, 
janë zgjeruar detyrimet e investimeve të tjera, si pasojë e huamarrjes 
së “Qeverisë së Përgjithshme”. Flukset neto hyrëse në llogaritë kapitale e 

1	  Në fund të materialit gjendet një tabelë përmbledhëse për zhvillimet kryesore të Bilancit të 
Pagesave gjatë periudhave të fundit, përfshirë tremujorin në analizë.

financiare arritën të mbulojnë 113.3% të deficitit të llogarisë korrente. Bilanci 
i përgjithshëm i pagesave rezultoi me një zgjerim të mjeteve të rezervës me 
rreth 74.5 milionë euro. Stoku i rezervës valutore, në fund të tremujorit të 
parë të vitit 2021, është në gjendje të mbulojë 9.6 muaj import mallrash dhe 
shërbimesh ose 330% të borxhit të jashtëm afatshkurtër bruto.

II. LLOGARIA KORRENTE

Deficiti i llogarisë korrente shënoi 309.1 milionë euro në tremujorin e parë 
të vitit 2021, duke u zgjeruar me rreth 29.8% në terma vjetorë. Deficiti u 
vlerësua në nivelin 9.5% ndaj PBB-së nominale ose rreth 1.7 pikë përqindje 
më i lartë se i njëjti tremujor i një viti më parë. Ecuria e nënzërave vazhdon 
të dëshmojë për asimetri në terma të rikuperimit, veçanërisht nëse krahasohen 
flukset e mallrave me ato të shërbimeve.

Gra�k 1. Kontributi sipas kategorive (pikë përqindje) në ecurinë vjetore të de�citit 
korrent (%).

Burimi: Banka e Shqipërisë. 

Zgjerimi i deficitit është përcaktuar kryesisht nga rritja e deficitit të mallrave 
me 15.2%. Shkak për këtë ka qenë rritja e importit të mallrave me 19.2%, në 
përgjigje të rikuperimit të kërkesës agregate. Në të njëjtën kohë, edhe eksporti 
i mallrave u rrit me 32.2%, në përgjigje të rimëkëmbjes së kërkesës së huaj 
për mallra shqiptare. 

Flukset e “shërbimeve” vazhduan të ndjekin prirje rënëse (ndonëse me 
norma më të ulëta krahasuar me tremujorët e mëparshëm), duke dëshmuar 
një rikuperim më të ngadaltë krahasuar me mallrat. Eksportet u pakësuan me 
10.1%, ndërkohë që importet me 17.6%. Në të dy rastet, rënia e flukseve 
lidhet me ecurinë e eksportit të shërbimeve të udhëtimit (turizmi). Prania e 
masave kufizuese për lëvizjen e shtetasve (si të huaj drejt Shqipërisë, ashtu 
edhe për shqiptarët drejt botës) vazhdon të përbëjë një pengesë të fortë 
për rikuperimin e këtyre flukseve. 

Deficiti i përgjithshëm tregtar në mallra dhe shërbime u zgjerua me rreth 
25.3%, për shkak të impaktit më të fortë nga nënllogaria e mallrave. Efekti 
pasqyron më së miri dallimet në terma të strukturës tregtare për eksportet 
dhe importet. Në rastin e importeve, pesha më e lartë e mallrave kundrejt 
shërbimeve ka shkaktuar një rritje të përgjithshme të tyre me 7.8%. Nga ana 
tjetër, pesha më e lartë e shërbimeve kundrejt mallrave në rastin e eksportit, 
ka shkaktuar një rënie të përgjithshme të eksporteve me 0.1%. Rekuperimi 
më i shpejtë i kërkesës së brendshme agregate dhe ritmet e ngadalta të 
rimëkëmbjes së kërkesës së huaj (veçanërisht për shërbimet), është reflektuar 
në zgjerim të deficitit tregtar dhe, për pasojë, atij korrent.

Gra�k 2. Zërat kryesorë në llogarinë e shërbimeve (�ukse neto në milionë euro).

Burimi: Banka e Shqipërisë. 

Bilanci neto i llogarisë së të ardhurave parësore shënoi një deficit prej 75.5 
milionë eurosh, me një rritje prej 17.7 milionë eurosh krahasuar me një vit më 
parë. Rritja e flukseve dalëse të të ardhurave nga Investimet Direkte vazhdon 
të ketë rol përcaktues. Nga ana tjetër, flukset hyrëse nga puna vazhdojnë të 
shfaqin një tendencë pakësuese, ndonëse me norma më të ulëta krahasuar me 
tremujorët e mëparshëm.

Gra�k 3. Bilanci i të ardhurave parësorë (�ukse neto, në milionë euro, majtas) dhe 
të ardhurat nga investimet direkte (�ukse neto, në milionë euro, djathtas).

Burimi: Banka e Shqipërisë. 

Suficiti i nënllogarisë së të ardhurave dytësore u zgjerua me rreth 21.6% 
në terma vjetorë. Rritja vjetore e fluksit hyrës të remitancave rezultoi 10.6%, 
normë kjo e ngjashme me atë të tremujorit të mëparshëm. 

Të ardhurat neto kumulative nga llogaria e shërbimeve, e të ardhurave parësore 
dhe atyre dytësore, financuan rreth 58.9% të deficitit tregtar të mallrave. Ky 
raport është 4.6 pikë përqindje më i ulët krahasuar me një vit më parë, 
shkaktuar nga zgjerimi i shpejtë i deficitit të mallrave si pasojë e impaktit 
importues.

Gra�k 4. Dërgesat e emigrantëve (�ukse neto, në milionë euro, majtas) dhe 
�nancimi i de�citit tregtar nga të ardhurat neto parësore, dytësore dhe nga shërbi-

met (djathtas). 

Burimi: Banka e Shqipërisë. 

HAPËSIRË INFORMUESE 1. ZHVILLIMET NË HENDEKUN E KURSIMEVE DHE 
INVESTIMEVE

Hendeku kursime-investime i sektorit privat u vlerësua në -7.3% të PBB-së nominale 
për tremujorin e parë të vitit 2021, rreth 0.3 pikë përqindje më i thellë krahasuar 
me një vit më parë. Raporti i investimeve private ndaj PBB-së nominale vlerësohet në 
nivelin 15.0%, rreth 1.5 pikë përqindje më i lartë se një vit më parë. Kursimet private 
ndaj PBB-së nominale vlerësohen në nivelin 7.7%, rreth 1.2 pikë përqindje më të 
larta se një vit më parë. Hendeku privat u zgjerua si pasojë e rritjes së investimeve.

Hendeku publik rezulton -2.2% ndaj PBB-së, i thelluar me 1.4 pikë përqindje 
krahasuar me një vit më parë. Kursimet publike vlerësohen në nivelin 2.5% ndaj 
PBB-së nominale me një pakësim 0.5 pikë përqindje në terma vjetorë. Investimet 
publike u vlerësuan në 4.7% ndaj PBB-së nominale, rreth 1.0 pikë përqindje më 
të larta krahasuar me një vit më parë. Rritja e lartë e investimeve publike ka qenë 
faktori kryesor pas thellimit të hendekut publik.

Raporti i investimeve kombëtare ndaj PBB-së është rritur me 2.5 pikë përqindje 
në terma vjetorë. Raporti i kursimeve kombëtare ndaj PBB-së nominale është rritur 
me 0.7 pikë përqindje. Kontributi lehtësisht më i lartë i investimeve kombëtare ka 
shkaktuar edhe zgjerimin me 1.7 pikë përqindje të raportit të deficitit korrent ndaj 
PBB-së, krahasuar me një vit më parë.

Gra�k 5. Kontributi  i treguesve të investimeve dhe kursimeve në dinamikën e 
de�citit (majtas) dhe kontributi i tyre në ndryshimin vjetor të de�citit të llogarisë 

korrente (djathtas).   

Burimi: Banka e Shqipërisë, Ministria e Financave dhe Ekonomisë, INSTAT dhe vlerësime të autorit.

III. LLOGARIA KAPITALE

Teprica pozitive e llogarisë kapitale ishte rreth 98.0 milionë euro - rreth 72.5 
milionë euro më e lartë krahasuar me një vit më parë. Flukset kapitale neto në 
këtë llogari vlerësohen në 3.0% ndaj PBB-së nominale. Impakti lidhet kryesisht 
me flukset e “Qeverisë së përgjithshme”, si pasojë e granteve të lidhura me 
rindërtimin.

Kombinimi i transaksioneve neto të llogarisë korrente dhe asaj kapitale 
jep pozicionin neto të ekonomisë vendase si huadhënës neto (suficit) dhe 
huamarrës neto (deficit), kundrejt ekonomive jorezidente. Në tremujorin e parë 
të vitit 2021, ekonomia jonë paraqet një pozicion neto huamarrës prej 221.1 
milionë eurosh. Ky nivel rezulton 0.7% më i ulët krahasuar me një vit më parë.

IV. LLOGARIA FINANCIARE

Llogaria financiare regjistroi detyrime neto në vlerën 252.1 milionë euro - rreth 
19.2 milionë euro më të ulta krahasuar me një vit më parë. Ato u vlerësuan 
në rreth 7.7% të PBB-së nominale dhe financuan 81.6% të deficitit korrent të 
regjistruar gjatë kësaj periudhe. 

Fluset hyrëse të Investimeve Direkte u pakësuan me 1.5%, duke ndjekur 
tendencën e vitit të kaluar, por me norma më të ulta. Ndikimet kryesore kanë 
ardhur nga sektori i “Industrisë nxjerrëse” dhe i “Energjisë”. Nga ana tjetër, 
kontribute në rritje kanë buruar nga “Sektori Financiar”, “Pasuritë e paluajtshme” 
dhe “Aktivitetet profesionale, shkencore e teknike”. 

Gra�k 6. Llogaria �nanciare dhe gabime e harresa (	ukse neto, në milionë euro)

Burimi: Banka e Shqipërisë. 

Investimet e portofolit pasqyruan mjete neto në masën 111.8 milionë 
euro, ndërkohë që një vit më parë mjetet neto shënonin 20.1 milionë euro. 
“Korporatat depozitëmarrëse” kanë pasqyruar rritje të mjeteve në formën e 
“titujve”, ndërkohë që janë pakësuar detyrimet për këtë nënzë. Investimet 
e tjera raportuan detyrime neto në masën 220.5 milionë euro, kryesisht si 
pasojë e rritjes së huamarrjes së “Qeverisë së Përgjithshme”.

Gra�k 7. Përbërësit e llogarisë �nanciare (
ukse neto, në milionë euro).

Burimi: Banka e Shqipërisë. 

Gra�k 8. Përbërja e investimeve direkte (
ukse, në milionë euro, majtas) dhe raporti 
i �nancimit të de�citit korrent prej investimeve direkte neto (djathtas).

Burimi: Banka e Shqipërisë. 

Bilanci i përgjithshëm i pagesave rezultoi me një zgjerim të mjeteve të rezervës 
në masën 74.5 milionë euro. Në fund të muajit mars 2021, stoku i rezervës 
valutore vlerësohet i mjaftueshëm për mbulimin e 9.6 muajve import mallrash 
dhe shërbimesh ose 330% të borxhit të jashtëm afatshkurtër bruto. Së fundi, 
zëri “Gabime dhe harresa neto” rezultoi në një fluks dalës prej 41.0 milionë 
eurosh, i cili vlerësohet në 1.3% ndaj PBB-së nominale.

Gra�k 9. Gabime dhe harresa ndaj PBB-së nominale (% majtas) dhe ndaj de�citit 
të llogarisë korrente (%, djathtas).

Burimi: Banka e Shqipërisë. 

V. PROFILI I FINANCIMIT TË DEFICITIT KORRENT

Qëndrueshmëria e financimit të deficitit korrent përcaktohet nga ecuria e 
flukseve hyrëse borxhkrijuese, kundrejt flukseve hyrëse më të dëshirueshme 
joborxhkrijuese2. Flukset financiare joborxhkrijuese nga investimet direkte neto 
dhe nga llogaria kapitale u vlerësuan në nivelin 9.7% ndaj PBB-së nominale. 
Këto ishin rreth 1.5 pikë përqindje më të larta krahasuar me një vit më parë. 
Flukset financiare borxhkrijuese u vlerësuan në nivelin 3.3% ndaj PBB-së 
nominale - rreth 3.5 pikë përqindje më të larta krahasuar me një vit më parë.

Pasi flukseve valutore neto borxhkrijuese dhe joborxhkrijuese në tërësi u shtohen 
edhe gabimet dhe harresat neto, përftohet masa e financimit të përgjithshëm 
të deficitit korrent. Gjatë tremujorit në analizë, raporti i financimit të llogarisë 
korrente ishte në nivelin 124.1%, duke u përkthyer në një shtim të rezervës. 
Raporti i financimit rezulton rreth 45.6 pikë përqindje më i lartë krahasuar me 
një vit më parë.

Gra�k 10. Flukset hyrëse �nanciare borxh-krijuese dhe jo-borxh-krijuese ndaj PBB-së 
nominale (majtas) dhe �nancimi në total i de�citit të llogarisë korrente (djathtas).

Burimi: Banka e Shqipërisë. 

2	 Kjo ndarje shërben për të monitoruar ndikimin që flukset financiare e kapitale kanë në borxhin 
e jashtëm të vendit. Flukset joborxhkrijuese përfshijnë Investimet Direkte dhe hyrjet neto të 
llogarisë kapitale, ndërsa flukset borxhkrijuese përfshijnë investimet e portofolit dhe investimet 
e tjera neto. 

Tabelë 1. Tregues të bilancit të pagesave (të dhëna në milionë euro)
  T3’19 T4’19 T1’20 T2’20 T3’20 T4’20 T1’21

Llogaria korrente (në mil euro) -176.5 -345.8 -238.0 -375.2 -190.7 -351.8 -309.1

vmv (%) 20.6 -7.1 -12.0 26.8 8.0 1.7 29.8

/ PBB-së (%) -5.0 -10.0 -7.8 -12.1 -5.7 -9.9 -9.5

Mallra dhe shërbime -379.9 -569.3 -384.4 -517.0 -447.4 -577.5 -481.8

vmv (%) 5.6 -7.4 -5.7 -1.2 17.8 1.4 25.3

Eksporte, f.o.b. 1346.0 1019.1 847.3 488.2 852.6 836.3 846.4

vmv (%) 8.5 7.0 -4.5 -53.9 -36.7 -17.9 -0.1

Importe, f.o.b. 1725.8 1588.5 1231.7 1005.2 1299.9 1413.8 1328.2

vmv (%) 7.9 1.3 -4.9 -36.5 -24.7 -11.0 7.8

Udhëtime neto 254.9 88.2 93.0 -1.9 133.1 96.9 101.4

Të ardhura parësore -53.4 -49.6 -57.8 -59.9 -30.2 -79.1 -75.5

Kredi 106.0 108.5 69.7 80.8 96.6 90.0 69.8

Debi 159.4 158.1 127.5 140.7 126.8 169.0 145.4

Të ardhura neto nga Investimet Direkte -123.1 -104.5 -88.2 -99.0 -86.2 -120.0 -118.2

Të ardhura dytësore 256.7 273.1 204.2 201.7 286.9 304.7 248.3

Kredi 288.4 310.4 244.1 241.9 333.5 350.3 286.5

Debi 31.7 37.3 39.9 40.2 46.6 45.5 38.2

Dërgesa nga emigrantët -neto 184.6 181.9 152.4 120.9 197.4 202.7 168.5

vmv (%) 8.6 7.5 1.5 -34.7 6.9 11.4 10.6

Llogaria kapitale 19.7 26.2 25.4 26.1 36.6 55.4 98.0

Huamarrje neto/Huadhënie neto -156.8 -319.6 -212.6 -349.0 -154.1 -296.4 -211.1

Llogaria financiare -6.3 -150.5 -271.2 -281.6 -93.0 -206.7 -252.1

vmv (%) -62.5 -44.5 -30.6 -21.1 1365.4 37.4 -7.1

/ PBB-së (%) -0.2 -4.3 -8.8 -9.1 -2.8 -5.8 -7.7

Investime direkte -253.6 -248.5 -224.9 -219.9 -217.8 -229.4 -217.8

vmv (%) -5.6 1.4 -25.6 -5.2 -14.1 -7.7 -3.2

Investime portofoli 93.4 129.8 20.1 -260.5 10.6 159.5 111.8

Derivativë financiarë 0.0 0.0 0.0 1.0 0.7 1.7 2.7

Investime të tjera 44.2 41.2 -15.3 -649.4 114.0 5.8 -220.5

Mjetet e rezervës 109.7 -73.0 -51.1 848.2 0.3 -142.7 74.5

Gabime dhe harresa 150.5 169.1 -58.6 67.4 61.1 89.7 -41.0
Burimi: Banka e Shqipërisë, INSTAT dhe vlerësime të autorit.


